
Teitl : CYMORTH RHANBARTHOL DEWISOL (RSA) 

Diben

1.  Briffio’r Pwyllgor ynghylch Cymorth Rhanbarthol Dewisol (RSA). Mae hyn er gwybodaeth yn 
bennaf, ond dylai ddarparu dealltwriaeth o sut mae’r cynllun yn gweithio a’r materion allweddol o 
ran datblygu’r cynllun yn y dyfodol. 

Crynodeb

2.  Mae Cymorth Rhanbarthol Dewisol (RSA) yn cynorthwyo i gynnal prosiectau buddsoddiad cyfalaf 
yn yr Ardaloedd Cymorthedig sy’n creu swyddi newydd neu’n diogelu’r rhai presennol. Dyma’r prif 
gymhelliant ariannol i ddiwydiant i annog buddsoddiad a thwf yng Nghymru. Y nod yw lleihau’r 
gwahaniaethau rhwng cyfleoedd cyflogaeth rhwng ardaloedd cymorthedig (Assisted Areas) a’r rhai 
nad ydynt yn derbyn cymorth. Mae Cymorth Rhanbarthol Dewisol yn gynllun cymeradwy yn 
nghanllawiau cymorth rhanbarthol cenedlaethol y Gymuned Ewropeaidd ac fe’i weithredir yng 
Nghymru, Lloegr a’r Alban dan fframwaith sy’n gyffredin i Brydain gyfan. 

3.  Dangosodd gwerthusiad annibynnol diweddar o RSA ym Mhrydain yn y blynyddoedd 1991-95 y 
cwblhawyd tua 80% o’r prosiectau erbyd diwedd 1998 a bod RSA yn parhau i ddarparu gwerth am 
arian. Yn y 10 mlynedd hyd at 31 Mawrth 2000 derbyniwyd 1,717 o gynigion RSA gwerth oddeutu 
£740m yng Nghymru. Rhagfynegwyd y byddai’r prosiectau cysylltiedig yn cefnogi bron i £6.5 biliwn 
o fuddsoddiad preifat a ddylai greu mwy na 83,000 o swyddi newydd a diogelu dros 35,000 o 
swyddi sy’n bodoli eisoes. Mae swm y RSA a dalwyd dros y 10 mlynedd diwethaf tua £550m ond 
bydd peth o hyn ar gynigion a dderbyniwyd cyn 1 Ebrill 1990 ac ni fydd yr holl daliadau ar y 
cynigion cyfredol wedi eu cwblhau. 

4.  Roedd ychydig yn llai na 20% o’r prosiectau yng Nghymru yn rhai gan gwmnïau dan berchnogaeth 
y tu allan i’r DU. Roedd y rhain yn cynrychioli tua 56% o gyfanswm gwerth y grantiau a gynigiwyd 
yn ystod y cyfnod a 48% o gyfanswm y swyddi a grewyd ac a ddiogelwyd, gan ddangos maint 
cymharol fwy y prosiectau gan gwmnïau o’r tu hwnt i’r DU. Casgliad y gwerthusiad diweddar oedd 
bod yr angen am grant yn llai, a dadleoliad swyddi eraill yn uwch, gyda phrosiectau llai. Felly, er 
gwaethaf cost uwch fesul swydd i ddechrau, roedd y prosiectau mawr yn cynrychioli gwell gwerth 
am arian. 

5.  Cymorth Rhanbarthol Dewisol yw’r dull ariannu y troïr ato olaf a chyn dyfarnu grant, mae’n rhaid i 
ni gael ein bodloni na fyddai’r prosiect yn mynd yn ei flaen fel y cynlluniwyd pe na bai’n derbyn 



grant. Cyfyngir ar gyfanswm lefel y cymorth gwladol y gellir ei roi gan y GE a’r fframwaith cyffredin 
trwy Brydain y cytunwyd arno â’r GE, a dylai’r cymorth a roir gadw at yr isafswm sy’n angenrheidiol 
i sicrhau y buddiannau ychwanegol sy’n gysylltiedig â’r prosiect. Ar hyn o bryd gellir rhoi 
cefnogaeth ar gyfer prynu tir, adeiladau, offer/peiriannau ac asedau annirweddol fel patentau a 
hawliau eiddo deallusol. Gobeithir y gellir rhoi cymorth yn y dyfodol i gefnogi creu swyddi 
ychwanegol hefyd. 

6.  Mae’r papur yn dadansoddi’r cynigion RSA a wnaed yn ystod y 10 mlynedd diwethaf ac mae'n 
dangos dosbarthiad daeryddol y cynigion yng Nghymru yn y 3 blynedd diwethaf. Mae’n nodi’r 
casgliadau o’r gwerthusiad annibynnol o’r cynllun ym Mhrydain ac yn ystyried y ffyrdd y gellid 
cysylltu’r cynllun yn agosach â pholisïau’r Cynulliad a themâu trawsbynciol. 

Amseriad

7.  Gwnaed cais am y papur i ddarparu dealltwriaeth i’r Pwyllgor ynghylch Cymorth Rhanbarthol 
Dewisol (RSA), sef y prif ffurf ar gymorth ariannol i ddiwydiant. 

Cydymffurfio

8.  Rhoir grantiau Cymorth Rhanbarthol Dewisol i ddiwydiant o dan Adran 7 y Ddeddf Datblygu 
Diwydiannol 1982. Sefydlwyd Bwrdd Ymgynghorol Datblygu Diwydiannol Cymru (WIDAB) o dan 
Adran 13 Deddf Awdurdod Datblygu Cymru 1975 i gynnig cyngor i’r Ysgrifennydd Gwladol ar 
gymorth ariannol i ddiwydiant. 

9.  Mae’r pwerau o dan Adran 7 ac Adran 13 wedi eu gwneud yn rhai y gellir eu gweithredu neu a 
drosglwyddwyd i’r Cynulliad, a rhyddhawyd grantiau o dan Adran 7 o gyfyngiadau’r Trysorlys. 
Dirprwywyd yr awdurdod i weithredu’r cynllun Cymorth Rhanbarthol Dewisol a threfnu cyfarfodydd 
Bwrdd Ymgynghorol Datblygu Diwydiannol Cymru i’r Gweinidog Datblygu Economaidd ac i’r 
swyddogion. 

10.  Mae’r Bwrdd yn ystyried ceisiadau am grantiau mwy na £250,000 yn unig. Mae penderfyniadau ar 
geisiadau am lai o gymorth na hyn wedi eu dirprwyo i swyddogion. Nid yw'r Gweinidog Datblygu 
Economaidd dan unrhyw oblygiad i dderbyn cyngor y Bwrdd, ond o dan Adran 13 byddai’n rhaid 
iddo gyflwyno datganiad i’r Cynulliad yn esbonio’r rhesymau am beidio gwneud hynny, petai’r 
Bwrdd yn gwneud cais i’r perwyl hynny. 

Cyflwyniad

11.  Mae RSA yn gynllun a gymeradwywyd gan y CE trwy ganllawiau Cymorth Rhanbarthol Gwladol 
UE a ddaeth i rym ar 1 Ionawr 2000. Daw’r gymeradwyaeth ar gyfer y cynllun i ben ar 31 Rhagfyr 
2006, ar yr un adeg a’r map Ardaloedd Cymorthedig cyfredol, ac er mwyn parhau â’r cynllun bydd 
rhaid i ni fodloni’r CE bod y cynllun yn cydymffurfio â pha bynnag ganllawiau Cymorth Gwladol UE 
sy’n eu lle ar gyfer 1 Ionawr 2006 ymlaen. Ceir crynodeb o’r cymorth gwladol UE sydd ar gael i 
gefnogi diwydiant yn Atodiad A. 

12.  Mae’r hysbysiad RSA cyfredol yn caniatáu cefnogaeth yn yr Ardaloedd Cymorthedig ar gyfer 
buddsoddiad dechreuol mewn asedau sefydlog y mae’n rhaid eu cynnal am isafswm o 5 mlynedd. 
O dan y cynllun RSA mae’n rhaid i hyn fod yn gysylltiedig â chreu swyddi newydd neu ddiogelu’r 
rhai sy’n bodoli eisoes. Er nad yw wedi ei gynnwys yn yr hysbysiad, bydd y Rheoliadau Eithrio 
newydd yn caniatáu i ni gynnig yr atodiad Mentrau Bach a Chanolig (SME) ac ar hyn o bryd rydym 
yn ceisio cael y CE i gytuno ar gynnwys cymorth ar gyfer creu swyddi yn gysylltiedig â 



buddsoddiad dechreuol. 
13.  Bydd hyn yn rhoi mwy o hyblygrwydd i ni gefnogi prosiectau lle nad yw buddsoddiad cyfalaf 

sylweddol yn un o brif elfennau’r prosiect, fel prosiectau wedi eu seilio ar wybodaeth neu rai 
ymchwil a datblygu. Bydd yr atodiad Mentrau Bach a Chanolig yn cynyddu’r swm y gallwn ei 
gynnig i’r busnesau hyn, yn enwedig yn yr ardal Amcan 1. Credwn y caiff cymorth ar gyfer creu 
swyddi ei gymeradwyo o fewn y deufis nesaf. 

14.  Ar hyn o bryd mae RSA yn gweithredu yn Lloegr, yr Alban a Chymru o dan fframwaith cyffredin a 
oedd yn sail i gymeradwyo’r cynllun RSA gan y CE. Cyn sefydlu’r Cynulliad Cenedlaethol ym mis 
Gorffennaf 1998, roedd y cynllun yn gweithredu yn y tair gwlad dan ganllawiau manwl, gyda’r 
rheolaeth ariannol dros y cynllun yn nwylo’r Trysorlys. Ers 1998, mae Cymru a’r Alban wedi eu 
rhyddhau o reolaeth y Trysorlys. 

15.  Llofnodwyd Concordat amlochrog ar Gymorth Ariannol i Ddiwydiant rhwng yr Adran Diwydiant a 
Masnach, Adran yr Amgylchedd, Trafnidiaeth a’r Rhanbarthau, y Trysorlys, FCO, Adran 
Weithredol yr Alban, Adran Weithredol Gogledd Iwerddon a’r Cynulliad Cenedlaethol ym mis 
Hydref 1998 i oruchwylio darparu cymorth i ddiwydiant, yn cynnwys ymgynghoriad ar gynigion 
allweddol i ddiwygio’r cynllun. 

16.  Rydym yn gweithio gyda Lloegr a’r Alban i ddiweddaru’r fframwaith Prydeinig cyffredin er mwyn 
darparu hyblygrwydd lleol i ddiwallu anghenion gwahanol y tair gwlad. Bydd hyn yn caniatáu i ni 
gydnabod anghenion rhanbarthol penodol Cymru ac i addasu’r cynllun fwyfwy i gefnogi polisïau a 
themâu trawsbynciol y Cynulliad. 

Gweithredu’r cynllun RSA 

17.  Dim ond prosiectau mewn Ardaloedd Cymorthedig y gellir eu cefnogi gyda RSA ar hyn o bryd. 
Mae’r mathau o brosiectau a all dderbyn grant wedi eu cyfyngu gan fframwaith Cymorth 
Rhanbarthol Gwladol UE a rhaid iddo gynnwys buddsoddiad dechreuol fel y’i diffinnir gan y CE, 
gweler Atodiad A. Mae fframwaith cyffredin Prydain yn ymestyn canllawiau’r UE sef bod rhaid i 
brosiect greu neu ddiogelu swyddi yn ychwanegol at y buddsoddiad dechreuol. 

18.  Mae’r cynllun RSA yn cael ei hysbysebu a’i hybu’n weithredol ledled Cymru trwy seminarau ac 
anerchiadau. Cefnogwn Awdurdod Datblygu Cymru yn ei rôl arweiniol yn y dull gweithredu Tîm 
Cymru ac rydym yn cefnogi’r gweithgareddau marchnata. Rydym wedi rhoi gwybodaeth am RSA 
ar wefan y Cynulliad a gellir cael taflenni am y cynllun trwy Cyswllt Busnes a llawer o fannau eraill 
yng Nghymru – er enghraifft, yn y Cynulliad a swyddfeydd rhanbarthol Awdurdod Datblygu Cymru. 

19.  Yn aml defnyddir RSA ar y cyd â chymorth gwladol arall, gan Awdurdod Datblygu’r Cymru a’r 
Cynghorau Hyfforddiant a Menter er enghraifft, i gynhyrchu pecyn cefnogaeth wedi ei deilwra ar 
gyfer prosiect penodol. Mae gan bob prosiect swyddog achos RSA penodol a all gynnal 
cyfarfodydd gyda’r cwmni dros nifer o fisoedd i’w cynorthwyo i nodi’r materion allweddol a datrys 
unrhyw broblemau potensial cyn y cyflwynir cais. Cynhelir llawer o’r cyfarfodydd hyn gyda 
chynrychiolwyr o’r Awdurdod Datblygu ac asiantaethau eraill yn bresennol hefyd, ac rydym yn 
gweithio’n agos â’r rhain i annog bwrw ymlaen â phrosiectau yng Nghymru. 

20.  Mae’r cais ei hun yn darparu manylion am y prosiect, yn cynnwys y gwariant cyfalaf perthnasol a 
nifer y swyddi sy’n cael eu creu neu’u diogelu, gydag atodiadau ariannol i ategu hynny, a chynllun 
busnes a chyfrifon archwiliedig lle y bônt ar gael. Hefyd gofynnwn am curriculum vitae yr uwch 
reolwyr a fydd yn gyfrifol am reoli’r prosiect. Mae’r wybodaeth hon yn debyg i’r hyn sy’n ofynnol 
gan asiantaethau neu sefydliadau preifat eraill y gofynnir iddynt ddarparu cymorth ariannol. Ar hyn 
o bryd mae’n ofynnol cael fersiynau copi caled o’r holl ddogfennau ond rydym yn gweithio tuag at 
drosglwyddo’r dogfennau’n electronig yn unol â thargedau’r Llywodraeth ar gyfer e-fusnes. 

21.  Unwaith y derbynnir cais, mae gennym darged o brosesu 75% o’r ceisiadau o fewn 40 diwrnod 



gwaith. Y llynedd bodlonwyd y targed 40 diwrnod yn 65% o’r achosion. Gweithredwn broses wedi’i 
llinlinio ar gyfer ceisiadau hyd at £25,000, gydag amser targed o 20 diwrnod gwaith. Y llynedd 
llwyddasom i gyrraedd hyn yn 81% o’r achosion. 

22.  Rhoir manylion am y meini prawf a ddefnyddir i asesu’r angen am RSA yn Atodiad 2, sy’n rhan o 
bapur cynharach a gyflwynwyd i’r Pwyllgor Datblygu Economaidd (EDC-08-99 (p3)). Rydym yn trin 
pob prosiect yn gyfartal, dim ots a ydynt yn fawr neu’n fach, neu gan gwmni a’i berchnogaeth yn y 
DU ai peidio. Cyflawnwn werthusiadau ariannol, technegol a masanachol manwl, ac – os yw’n 
briodol – werthusiad economaidd ar y prosiect, a phrif ddibenion hyn yw: 

❍     sicrhau ein hunain bod y prosiect yn ddichonol 
❍     sicrhau ein hunain nad oes ffynonellau ariannu eraill ar gael ac na fydd y project yn mynd yn 

ei flaen yn unol â’r cynlluniau heb RSA 
❍     penderfynu ar y lefel isafswm o gefnogaeth sy’n angenrheidiol i ganiatáu i’r prosiect fynd yn 

ei flaen fel y bwriadwyd (yn achos prosiect symudol, golyga hyn lefel y cefnogaeth sy’n 
angenrheidiol er mwyn i’r prosiect ddigwydd yng Nghymru yn hytrach na rhywle arall yn 
Ewrop) 

1.  Mae’r uchafswm cymorth y gellir ei roi wediei gyfyngu gan y GE ac mae’n uwch yn yr ardal Haen 
1. Wrth bennu’r lefel uchafswm RSA y gallwn ei gynnig, rhaid i ni ystyried unrhyw gymorth arall a 
gynigir, megis gan Awdurdod Datblygu Cymru a’r Cynghorau Hyfforddiant a Menter. Os yw’r 
uchafswm y gallwn ei gynnig yn llai na’r bwlch cyllido a amlygwyd gan y gwerthusiad yna’r cwmni 
sydd â’r hawl i benderfynu a yw’n dymuno bwrw ymlaen a’r prosiect, ond er mwyn rhoi RSA mae’n 
rhaid i ni gael ein bodloni fod y prosiect yn ddichonol. Gan mai dim ond yr isafswm sy’n 
angenrheidiol i gwrdd â’r bwlch cyllido a nodwyd y gallwn ei gynnig, ni allwn gynnig cymhellion 
ariannol i fathau penodol o brosiectau neu ddiwydiannau i leoli yng Nghymru. 

2.  Mae’r Adran Diwydiant a Masnach wedi mabwysiadu dull wedi ei seilio ar ansawdd ar gyfer 
arfarnu’r prosiectau, gan gynnig symiau uwch i brosiectau o ansawdd uchel a llai o brosiectau sy’n 
cael eu hasesu fel rhai îs eu hansawdd. Ym mhob achos mae hyn yn ddarostyngedig i fod yr 
isafswm sy’n angenrheidiol ar gyfer sicrhau’r prosiect. Yng Nghymru rydym yn ystyried defnyddio’r 
dull yma ond rydym yn ymwybododol o’r angen rhanbarthol penoodl am swyddi mewn ardaloedd o 
ddiffyg gweithgaredd economaidd a lefelau sgiliau isel. 

3.  Mae penderfyniadau ynghylch ceisiadau hyd at £250,000 wedi eu dirprwyo i’r swyddogion. 
Penderfynir ar geisiadau am symiau sy’n fwy na hyn gan y Gweinidog Datblygu Economaidd, sy’n 
gweithredu yn ôl cyngor Bwrdd Ymgynghorol Datblygu Diwydiant Cymru (WIDAB). Gyda phob cais 
sy’n mynd i WIDAB mae’r swyddogion yn cyflawni’r gwahanol werthusiadau manwl a chynhyrchir 
adroddiad achos sy’n dod â chanlyniadau’r arfarniadau ynghyd. Anfonir yr adroddiad achos hwn 
ynghyd â’r adroddiadau gwerthusiad gwreiddiol ac argymhelliad ynglyn â lefel yr RSA i’w gynnig i 
aelodau’r Bwrdd tua wythnos cyn y cyfarfod misol. 

4.  Mae’r Bwrdd yn cynnig cyngor ar realiti masnachol yr hyn sydd yn y prosiect arfaethedig, wedi ei 
seilio ar wybodaeth a phrofiad yr aelodau. Mae hefyd yn darparu sicrwydd bod swyddogion wedi 
edrych ar ac ystyried ffeithiau perthnasol y prosiect yn drylwyr, a bod lefel y grant a argymhellir yn 
briodol. Mae’r Bwrdd yn ystyried pob achos yn ôl ei rinweddau ac mae ei gyngor ynghylch argymell 
RSA ai peidio wedi ei seilio ar y canllawiau ar gyfer gweithredu’r cynllun. Derbynnir cyngor am hyn 
gan swyddogion y cynulliad, ond mae cynrychiolwyr Awdurdod Datblygu Cymru yn bresennol yn 
holl gyfarfodydd y Bwrdd.

5.  Mae’r penderfyniad terfynol ar geisiadau am fwy na £250,000 yn nwylo’r Gweinidog Datblygu 
Economaidd, ac nid yw’n rheidrwydd arno dderbyn cyngor y Bwrdd ond byddai’n rhaid iddo wneud 
datganiad yn nodi ei resymau am beidio â gwneud hynny pe bai’r Bwrdd yn gwneud cais am 



esboniad. 
6.  Mae’r Bwrdd yn cynnwys Cadeirydd a 7 aelod ac gwneir y penodiadau ar sail cystadleuaeth 

agored. Er ei bod yn bosib bod aelodau wedi cael profiad personol o’r cynllun, mae RSA yn 
gynllun cymharol gymhleth i’w ddeall ac mae angen profiad helaeth o wahanol ffyrdd o’i gymhwyso 
cyn y gall aelodau wneud cyfraniad llawn i waith y Bwrdd. Felly mae parhad aelodaeth yn hanfodol 
er mwyn i’r Bwrdd weithredu’n iawn. Roedd y Cadeirydd yn aelod am 6 mlynedd, mae 2 aelod 
wedi eu hail benodi ar gyfer ail dymor 3 blynedd, mae 3 yn meddu ar flwyddyn o brofiad a gwnaed 
2 benodiad newydd yn ddiweddar. Ceir manylion am y ddarpariaeth statudol yn ymwneud â 
WIDAB a rhestr o’r aelodau cyfredol yn Atodiad C. 

Cyllideb RSA

7.  Un camsyniad cyffredin yw bod darpariaeth îs yn unrhyw flwyddyn benodol yn golygu y byddwn yn 
gwneud llai o gynigion grantiau y flwyddyn honno, neu i’r gwrthwyneb, os cynyddir y ddarpariaeth y 
byddwn yn cynyddu nifer y grantiau a gynigir. Fodd bynnag, mewn gwirionedd, nid yw cynigion a 
wneir yn ystod blwyddyn benodol yn berthynol o gwbl i’r ddarpariaeth y flwyddyn honno, gan fod 
yn berthynol yn unig i’r nifer o brosiectau sy’n cynnig am grant. Hefyd, mae Gweinidogion wedi 
cadarnhau drosodd a throsodd na wrthodir RSA i unrhyw brosiect gwerth ei halen oherwydd diffyg 
adnoddau a phan fo’r grant yn daladwy y deuir o hyd i’r cyllid. 

8.  Pennir y ddarpariaeth RSA yn ôl nifer a maint y ceisiadau y disgwyliwn eu derbyn mewn unrhyw 
flwyddyn, ac mae’n ymwneud bron yn gyfangwbl â’r cynigion a dderbyniwyd yn y blynyddoedd 
blaenorol. Gan nad yw prosiectau yn mynd rhagddynt yn unol â’r cynllun a’r amserlen bob tro, 
mae’n anodd rhagfynegi’r union wariant mewn blwyddyn benodol o flaen llaw ac mae’r 
ddarpariaeth ar gyfer blynyddoedd y dyfodol wedi ei seilio ar ein amcangyfrif gorau. Os yw’r 
gwariant yn debygol o fod yn unrhyw na’r ddarpariaeth yn unrhyw flwyddyn ariannol, byddem yn 
gweithredu’r camau yn Rheol Sefydlog 19 i gynyddu’r ddarpariaeth. 

9.  Unwaith y bo cynnig RSA wedi ei dderbyn a’r prosiect wedi dechrau, gellir hawlio’r grant pan fo’r 
amodau a nodwyd yn y llythyr yn cynnig y grant o ran gwariant cyfalaf a swyddi wedi eu bodloni. 
Fel arfer telir y grant mewn cyfrannau, gyda’r hyn sy’n ysgogi’r taliad cyntaf yn ymwneud yn bennaf 
â’r lefel gwariant cyfalaf. Mae’r ysgogiadau diweddarach gan amlaf yn cynnwys cynnydd tuag at y 
targed swyddi ar gyfer y prosiect a rhyddheir y taliad terfynol dim ond pan fo’r gwariant cyfalaf wedi 
ei gwblhau a’r targed swyddi wedi ei gyrraedd. Mae talu’r grant unwaith y bodlonir yr ysgogiadau 
perthnasol yn ymrwymiad rhwymol.

Manylion am y cynigion a dderbyniwyd a’r taliadau a wnaed 

10.  Rhoir crynodeb o’r cynigion a dderbyniwyd a’r taliadau a wnaed yn Nhablau A-G yn Atodiad D. 
Mae Tabl A dangos cyfanswm cronnus y cynigion a dderbyniwyd dros y 10 mlynedd diwethaf yng 
Nghymru, Lloegr a’r Alban ac mae’n rhoi manylion am y cwmnïau o’r DU a’r tu allan i’r DU. Dros y 
cyfnod bu 12.7% o’r prosiectau yng Nghymru. Mae hyn yn cynrychioli 23.5% o gyfanswm yr RSA a 
gynigiwyd ar gyfer 22.5% o’r cyfanswm buddsoddiad cysylltiedig ac ychydig dros 20% o’r swyddi 
newydd a’r swyddi a ddiogelwyd, gyda mwy na 2 swydd wedi eu creu am bob un a ddiogelwyd. 
Gan mai dim ond tua 6% o’r boblogaeth sydd yng Nghymru, dengys hyn ei bod wedi bod yn 
llwyddiannus iawn yn denu prosiectau, buddsoddiad a swyddi i Gymru mewn perthynas â’i maint. 

11.  O’r cynigion a dderbyniwyd yng Nghymru yn ystod y 10 mlynedd diwethaf, roedd mymryn yn îs na 
20% yn gwmnïau o’r tu allan i’r DU. Roedd hyn yn cynrychioli 56% o gyfanswm yr RSA a 
gynigiwyd a 70% o’r buddsoddiad cysylltiedig a 48% o’r swyddi a grewyd neu a ddiogelwyd. Mae 
hyn yn adlewyrchu maint mwy y prosiectau nad ydynt yn eiddo i gwmnïau o’r DU. Y ffigurau 



cymharol ar gyfer Prydain Fawr oedd 10% o’r prosiectau, 52% o RSA, 61% o fuddsoddiad 
cysylltiedig a 39% o swyddi. Eto dengys hyn bod Cymru wedi sicrhau nifer uwch o brosiectau o’r tu 
allan i’r DU mewn perthynas â’i maint. 

12.  Mae Tabl B yn darparu gwybodaeth am y cynigion a gymeradwywyd yn y 4 blynedd diwethaf ar 
sail blwyddyn wrth flwydd gan ddangos effaith prosiectau mawr, fel y prosiect LG yng Nghymru yn 
1997-98, ar y ffigurau ar gyfer unrhyw flwyddyn benodol. Dangosir gwybodaeth fanylach am y 
cynigion, a’u dosraniad, yng Nghymru, yn Nhablau C a D sy’n fersiynau wedi eu diweddaru o’r 
tablau yn yr adroddiad hanner blwyddyn a gyflwynwyd i’r Pwyllgor Datblygu Economaidd ym mis 
Tachwedd

13.  Mae nifer y cynigion eleni, pan fo’r cynigion sy’n disgwyl am gael eu derbyn yn cael eu cynnwys, 
eisoes ar lefel 1998-99 ac erbyn diwedd mis Mawrth dylent fod yn uwch na’r flwyddyn ariannol 
ddiwethaf. Mae’r un peth yn wir am nifer y swyddi pan fydd y cynigion sy’n disgwyl am gael eu 
derbyn yn cael eu cynnwys. Mae swm yr RSA a gynigiwyd hyd yma eleni eisoes yn llawer uwch 
na’r symiau a gynigiwyd yn ystod y ddwy flynedd diwethaf, yn ogystal â’r rhagfynegiad 
buddsoddiad cyfalaf cysylltiedig. Mae’n debyg y bydd y tueddiad hwn yn parhau am yr ychydig 
fisoedd nesaf o leiaf, gan fod nifer y cyfarfodydd cyntaf yn hanner cyntaf y flwyddyn ariannol hon 
dros 30% yn uwch nag ar gyfer yr un cyfnod y llynedd. 

14.  Dangosir dosbarthiad y cynigion yn ôl swm yr RSA yn Ffigur 1. Roedd dros 60% o’r cynigion a 
wnaed yn rhai £100,000 neu lai gyda dim ond tua 10% o’r cynigion yn £1m neu fwy a dim ond 3 
chynnig dros £10m. Roedd 83% o’r holl brosiectau yn yr un cyfnod yn y sector gweithgynhyrchu, 
sy’n agos iawn at y canfyddiad 84% yn y gwerthusiad prosiectau trwy Brydain Fawr o ran y 
cynigion a dderbyniwyd rhwng 1991-95. 

Ffigur 1: Nifer y cynigion o Gymorth Rhanbarthol Dewisol a dderbyniwyd, mis Ebrill 1990 i 
fis Mawrth 2000 

15.  Ar gyfartaledd dros y 10 mlynedd diwethaf, rhagfynegwyd y byddai pob £1 o RSA a gynigiwyd yn 
dod â bron i £9 o fuddsoddiad sector preifat cysylltiedig i Gymru. Roedd y gost cyfartalog fesul 
swydd a gynigiwyd yn y cyfnod hwn fymryn dros £6,200. Wrth nodi rhagor o fanylion o ran y 
prosiectau y rhagfynegwyd y byddent yn creu swyddi newydd yn unig, y rhai lle roedd cymysgedd 
o swyddi newydd a diogelu swyddi a’r rhai lle diogelwyd swyddi yn unig, y ffigurau ar gyfer 
buddsoddiad cysylltiedig a’r gost fesul swydd yw: 



Tabl H: Rhagfynegiad Denu Buddsoddiad a Chost fesul Swydd ar gyfer cynigion a 
dderbyniwyd rhwng 1 Ebrill 1990 a 31 Mawrth 2000 

 Prosiectau RSA gyda:

 Swyddi newydd 
yn unig

Swyddi newydd a 
swyddi a 

ddiogelwyd 

Swyddi a 
ddiogelwyd 

yn unig

Buddsoddiad cysylltiedig am 
bob £1 o RSA a gynigiwyd 

£9.41 £8.26 £6.31

Cost fesul swydd £6,793 £5,615 £4,941

16.  Yn Gwell Cymru, nodir targed 2003 ar gyfer cyfran y swyddi yng Ngorllewin Cymru a’r Cymoedd a 
meincnod tebyg ar gyfer 2010. Yn y 5 mlynedd cyn sefydlu’r Cynulliad, roedd 63.9% o gyfanswm y 
swyddi y rhagfynegwyd y byddid yn eu creu a’u diogelu gan RSA yn yr hyn sydd bellach yn 
cynrychioli’r ardal Amcan 1. Mae’r ffigur hyn yn codi i 72.4% ar gyfer y cyfnod o 1 Gorffennaf 1999 
i 31 Rhagfyr 2000. Bydd angen i ni gynyddu’r gyfran i dros 80% os ydym am gyrraedd targedau 
Gwell Cymru. 

17.  Dangosir y cynnydd o ran y prosiectau lle derbyniwyd cynigion rhwng 1991 ac 1998 yn Nhabl E. 
Yn y cyfnod yma yng Nghymru, crewyd neu diogelwyd 72% o’r swyddi a thalwyd 67% o’r grant. 
Mae hyn yn cymharu â 74% o’r swyddi a 66% o’r grant ym Mhrydain Fawr yn ei chyfanrwydd. Felly 
mae cynnydd y prosiectau yng Nghymru yn debyg i’r hyn a welir ym Mhrydain yn gyffredinol. 

Gwariant RSA yn lleihau 

18.  Fel yr esboniwyd eisoes, mae talu’r grant yn ddibynnol ar a yw’r cwmnïau dan sylw yn bodloni’r 
ysgogiadau o ran buddsoddiad cyfalaf a nifer y swyddi a nodir yn llythyr y cynnig. Felly mae 
prosiectau fel arfer yn parhau am nifer o flynyddoedd. Tan yn ddiweddar, ar gyfartaledd mae’r 
gwariant wedi dilyn y llwybr nodweddiadol lle bo 90% o’r grant wedi ei dalu o fewn 4 blynedd: 

Blwyddyn 1 2 3 4 5 6

% y Grant 27.5 27.5 20 15 7 3

19.  Fodd bynnag, yn 1999-2000 cafwyd lleihad sylweddol yn nifer yr hawliadau a dderbyniwyd yn 
cynrychioli tua 60% yn unig o’r gwariant a ragfynegwyd wedi ei seilio ar y cynigion a dderbyniwyd y 
flwyddyn flaenorol. Eisoes rydym yn rhagweld alldro llawer îs na’r flwyddyn flaenorol oherwydd bod 
cyfanswm gwerth y cynigion yng Nghymru yn isel yn ystod y ddwy flynedd ddiwethaf (Tabl B) ond 
roedd y gwir sefyllfa yn llawer îs na’r hyn a oedd yn ddisgwyliedig. Gwelwyd darlun tebyg yn yr 
Alban a Lloegr lle roedd y gwariant yn 1999-2000 yn sylweddol is na’r blynyddoedd blaenorol, 
gweler Tabl E. 

20.  Yn 1999-2000, roeddem wedi disgwyl derbyn dros 30 hawliad mawr yn hanner olaf y flwyddyn. 
Dim ond rhyw 50% o’r ceisiadau hyn a dderbyniwyd cyn diwedd y flwyddyn, gyda mwyafrif y rhai 
oedd yn weddill wedi eu derbyn yn ystod y flwyddyn ariannol hon. Cyn belled ag y gwelwn, 



ymddengys bod oedi cyn cyrraedd yr ysgogiadau ar gyfer hawlio’r grant, o ran lefelau gwariant 
cyfalaf heb eu cyrraedd fel y bwriadwyd a nifer y swyddi heb fod gyfuwch ag y rhagfynegwyd. 

21.  Rydym wedi cwrdd â llawer o gwmnïau dros y flwyddyn ddiwethaf i drafod cynnydd y prosiectau ac 
mae’n amlwg mewn llawer o achosion nad ydynt yn llwyddo i gyrraedd y lefel gwerthiant sy’n 
ofynnol i fwrw ymlaen â’r prosiect yn unol â’r cynllun gwreiddiol. Rydym yn gweld hyn mewn nifer o 
feysydd: yn y sector cerbydau, ac yn y diwydiannau electroneg a dillad lle bo costau llafur yn 
llawer îs mewn mannau eraill. Mae llawer o gwmnïau yn crybwyll y problemau a achosir gan y 
cyfraddau cyfnewid ond mae’n anodd mesur yr effaith mae hyn yn ei gael mewn perthynas â 
materion eraill. 

22.  Rydym yn gweld yr un darlun o ostyngiad yn nifer y grantiau sy’n cael eu hawlio yn 2000-01 gyda 
gwariant yn cyfateb, neu’n îs na lefelau 1999-00. Nid ydym wedi sicrhau a welir yr un darlun yn yr 
Alban a Lloegr gan nad yw’r wybodaeth ar gael ar hyn o bryd, a bydd rhaid i ni aros nes bo’r 
ffigurau diwedd blwyddyn ar gael. Roedd y ddarpariaeth RSA yn y dyfodol yn y Rownd Cynllunio 
Cyllideb diweddar yn cymryd y gwariant gostyngedig ar hyn o bryd i ystyriaeth, ond rhagwelwyd y 
byddai’r gwariant yn dychwelyd i’r lefelau arferol erbyn 2004. Os bydd nifer yr hawliadau yn 
dychwelyd i’r lefel arferol cyn hynny, yna gweithredir yn ôl Rheol Sefydlog 19 i sicrhau cyllid 
ychwanegol. 

23.  Mae’r gostyngiadau yn y gweithgareddau o ran ymdrin â hawlio grant yn gwbl groes i’r hyn a welir 
ar yr ochr gwerthuso lle, fel y disgrifiwyd eisoes, mae’r gweithgareddau yn uwch nag yn ystod y 
ddwy flynedd flaenorol. 

Gwerthusiad y cynllun RSA 

24.  Mae adroddiad y trydydd gwerthusiad annibynnol o’r cynllun RSA trwy Brydain Fawr newydd ei 
gyhoeddi a derbyniwyd copi yn y Cynulliad ar 24 Ionawr. Mae’n ymwneud â chynigion a 
dderbyniwyd yn y cyfnod yn cwmpasu 1991-95 a cheir Crynodeb Gweithredol yr adroddiad yn 
Atodiad E er gwybodaeth. Roedd y gwerthusiadau blaenorol yn cwmpasu 1980-84 a 1985-88 ac 
mae’r gwerthusiad diweddaraf yn cadarnhau bod RSA yn parhau i roi’r un gwerth am arian ag o’r 
blaen. 

25.  Prif nod y gwerthusiad oedd asesu effaith y cynllun wrth gyflenwi swyddi ychwanegol net yn yr 
Ardaloedd Cymorthedig ym Mhrydain Fawr, ac asesu 

cost-effeithiolrwydd. Bu’r ymgynghorwyr yn archwilio data yn ymwneud â’r holl gynigion a 
dderbyniwyd yng nghyfnod yr astudiaeth ac edrychwyd ar sampl o 165 prosiect yn fanwl, gyda 
ychydig dros 20% ohonynt o Gymru. Daethant i’r casgliadau a ganlyn: 

●     roedd 84% o’r prosiectau yn y sector gweithgynhyrchu 
●     roedd 90% o’r prosiectau gan gwmnïau o’r DU ond roedd hyn yn cyfri am 50% o’r grant, gan 

adlewyrchu graddfa fwy y prosiectau gan gwmnïau o’r tu allan i’r DU 
●     Heb RSA roedd yn debygol y byddai prosiectau gyda grantiau o £25,000 neu lai wedi bwrw 

ymlaen yn arafach neu ar raddfa lai, ond byddai’r prosiectau mwy yn fwy tebygol o fod wedi bwrw 
ymlaen mewn lleoliad arall 

●     Barnwyd fod 49% o’r swyddi a grewyd a 33% o’r swyddi a ddiogelwyd yn rhai ychwanegol gyda 
phrosiectau mwy yn meddu ar fwy o swyddi ychwanegol 

●     Roedd prosiectau RSA yn y cyfnod 1991-1995 yn gysylltiedig â 210,000 o swyddi crynswth, ac ar 
ôl ystyried ‘deadweight’, dadleoliad ac effeithiau cysylltu, roedd hyn yn gyfystyr i 84,000 o swyddi 
newt a grewyd neu a ddiogelwyd. 

●     Roedd creu/diogelu swyddi trwy RSA yn cynrychioli tua 14% o’r gostyngiad mewn diweithdra yn yr 



Ardaloedd Cymorthedig yn y cyfnod lle roedd mwyafrif y prosiectau yn cyflenwi swyddi – mae hyn 
eto yn debyg i’r gwerthusiadau blaenorol 

●     Yn gyffredinol parhaodd RSA i weithredu mewn modd cost effeithiol yn y cyfnod 1991-95, o’i 
gymharu â chyfnodau blaenorol 

1.  Bu’r ymgynghorwyr yn ystyried manteision eraill RSA:

●     Denu buddsoddiad rhyngwladol symudadwy – Yn yr arolwg sampl, dywedodd 24% o’r 
cwmnïau (42% o gyfanswm y grant a gynigiwyd, yn adlewyrchu prosiectau maint mwy na’r 
cyfartalog) y gallent fod wedi dewis lleoliadau rhyngwladol eraill. O’r rhain, dywedodd tri chwarter 
ohonynt y byddent wedi bwrw ymlaen â’r prosiect y tu allan i’r DU yn absenoldeb grant. Roedd 
cwmnïau rhyngwladol yn ystyried RSA fel rhan annatod o becyn sydd ar gael gan Lywodraeth y 
DU i ddenu buddsoddiad symudadwy i’r DU. 

●     Gwella’r agwedd gystadleuol. Enillodd tua tri chwarter y cwmnïau fantais cystadleuol o ganlyniad 
i brosiect a dderbyniodd gymorth RSA. Hefyd dywedodd fymryn dros draean o’r cwmnïau eu bod 
wedi cyflwyno dull technegol blaengar, yn nodweddiadol o ran prosesau, neu gyfuniad o brosesau 
a chynhyrchion. Yn bron i 40% o achosion, cafodd y datblygiadau technegol eu copïo gan 
gystadleuwyr felly mae’n bosibl bod RSA wedi cael effaith ehangach yn y DU.

1.  Roedd y gwerthusiad yn edrych am wybodaeth o ran nifer o feysydd eraill. 

●     Prosiectau mawr yn erbyn prosiectau bach. Er y cynigiwyd mwy o grant fesul swydd i 
brosiectau mawr yn ddechreuol, yn deillio o’u dwysedd cyfalaf uwch a’r effeithiau cyflogaeth gros 
uwch, roedd prosiectau llai (lle cynigiwyd llai na £100,000 o grant) ar gyfartaledd yn cael eu 
cysylltu â chost net uwch fesul swydd. Roedd hyn yn deillio o lefelau ychwanegiadau îs a lefelau 
dadleoliad uwch yn gysylltiedig a’r olaf. 

●     Diogelu swyddi. Ar sail canfyddiadau ychwanegu gwerthu mae’r astudiaeth yn cadarnhau y dylai 
achosion o ddiogelu swyddi fod yn destun archwilio manwl ar y cam arfarnu a gwerthuso, fel sy’n 
digwydd ar hyn o bryd. 

1.  Awgryma’r ymgynghorwyr, ar sail canlyniadau’r arolwg a thrafodaethau â chwmnïau a swyddogion 
sy’n gweithredu’r cynllun, fod nifer o faterion lle y gellid ystyried mwy o dargedu. 

●     Roedd gan yr ymgynghorwyr amheuon am werth y cynllun RSA fel yr oedd yn gweithredu yn y 
cyfnod hwn o ran bod yn rhaglen effeithiol ar gyfer busnesau bach. Credant y dylai cymorth grant 
i’r grwp yma fod yn fwy cysylltiedig â gwasanaethau cefnogi busnes ar gyfer y grwp hwn. 

●     Mae gan yr ymgynghorwyr bryderon am y disgwyliadau o ran cymorth grant yn y dyfodol sy’n 
bodoli ymhlith nifer o gwmnïau amlwladol yn y sectorau traddodiadol sydd wedi hen ymsefydlu, 
waeth beth fo amgylchiadau’r prosiect. 

●     Mae’r gan yr ymgynghorwyr amheuon am rai o’r honiadau ychwanegiadau a wneir mewn 
perthynas ag estyniadau mewn safleoedd DU presennol wedi ei seilio ar y posibilrwydd o 
drosglwyddo’r gwaith dramor. 

●     Wrth asesu prosiectau dylid ystyried oes ddisgwyliedig y gweithgaredd a’i gyfraniad i dwf 
economaidd a chystadleugarwch tymor hir. Dylid bod yn arbennig o ofalus o ran datblygiadau 
mewn sectorau a nodweddir gan weithgareddau ailadroddus a thechnolegau sy’n esblygu’n 



gyflym, megis canolfannau galw. 
●     Mae cymorth RSA yn gweithio fwyaf llwyddiannus mewn ardaloedd lle y gall gydfynd â rhaglenni 

adfywio ehangach sy’n ymwneud a hyrwyddo a gwella’r isadeiledd ffisegol a’r cyflenwad llafur. 
Mae ymagwedd o’r fath yn hanfodol os yw RSA i ymdrin â materion ehangach cynhwysiant a 
chystadleugarwch. 

●     Er mwyn i’r is-ranbarthau elwa’n llawn o ddynodiad Ardal Cymorthedig mae angen datblygu 
cyfeiriad strategol mwy integredig a gweledigaeth sy’n mynd y tu hwnt i farchnata’r ffaith bod grant 
ar gael yn unig. Dylai’r strategaeth geisio nodi rôl economaidd yr is-ranbarth a’r sectorau targed yn 
y dyfodol, gan ystyried yr ysbryd cystadleuol, a’r anghenion a’r cyfleoedd lleol. 

Edrych tua’r Dyfodol 

1.  Rydym yn ystyried sut y gallwn wella’r cynllun a’i wneud hyd yn oed yn fwy hyblyg ac ymatebol. 
Rydym yn cydnabod bod angen gwella ansawdd y swyddi yng Nghymru a gweithio gydag 
asiantaethau eraill i wella’r lefelau sgiliau ar draws Cymru os ydym am symud tuag at yr economi 
mwy dynamig ac amrywiol yng ngweledigaeth Rhoi Cymru’n Gyntaf, Gwell Cymru a’r Strategaeth 
Datblygu Economaidd Cenedlaethol. Ein nod yw cynhyrchu cynllun wedi ei addasu i anghenion 
Cymru ond yn parhau i weithio o fewn fframwaith cyffredin i Brydain Fawr. Wrth ddatblygu ein 
cynigion bydd angen i ni ystyried prif ganfyddiadau’r adroddiad gwerthuso. 

2.  Ar yr un pryd, yn unol ag egwyddorion Gwell Llywodraeth, mae angen ystyried sut y gallwn leihau 
cymhlethdod a biwrocratiaeth y cynllun, ar gyfer busnes bach yn enwedig, a sut y gallwn gyflymu’r 
prosesau o arfarnu a thalu’r grant pan y’i hawlir. Yn benodol mae angen ystyried y sgôp ar gyfer 
cyflwyno cynigion mynegol y gellir eu rhoi i gwmnïau ar gam cynnar ac a fydd yn rhoi syniad i’r 
cwmnïau am lefel y gefnogaeth sy’n debygol o fod ar gael. 

3.  Eisoes rydym wedi datblygu a chyflwyno proses arfarnu wedi ei llilinio ar gyfer grantiau bychan, ac 
rydym yn gweithio tuag at wneud hyn hyd yn oed yn symlach a chyflymach i gwmnïau sy’n gwneud 
cais am grantiau bach. Hefyd rydym yn edrych ar sut y gallwn gwtogi’r broses arfarnu a thalu 
grantiau, ac mae’r DTI ac Adran Weithredol yr Alban yn gwneud hyn hefyd. Fodd bynnag, mae’n 
rhaid i ni gofio wrth wneud hyn fod RSA yn cynrychioli arian cyhoeddus ac mae angen asesu 
unrhyw gynnydd mewn risg ariannol i’r Cynulliad yn deillio o unrhyw gynigion. 

4.  Unwaith y daw’r rheoliadau Eithrio Bloc a drafodir yn Atodiad A i rym, bydd angen i ni ystyried a 
yw’n brodiol cyflwyno cynllun wedi ei symleiddio wedi ei seilio ar RSA i’r ardaloedd nad ydynt yn 
rhai cymorthedig yng Nghymru yn unol â chanllawiau Mentrau Bach a Chanolig y GE. Byddai hyn 
yn ein galluogi i gynnig cymorth o hyd at 15% o gostau cyfalaf crynswth buddsoddiad i gwmni 
bychan a hyd at 7.5% i gwmni maint canolig. 

5.  Ni fyddai angen i’r GE gymeradwyo’r cynllun o dan y canllawniau, ond byddai’n rhaid i ni edrych yn 
fanwl ar y ddarpariaeth statudol a’i sefydlodd, gan fod Adran 7 y Ddeddf Datblygu Diwydiannol 
1982 yn cwmpasu Ardaloedd Cymorthedig yn unig. Byddai cynllun o’r fath yn cyfateb i’r Grant 
Menter a gynigir i fentrau bach a chanolig yn ardaloedd Haen 3 yn Lloegr. Hefyd byddai’n rhaid 
ystyried y berthynas rhwng pen isaf RSA ac unrhyw gynllun Haen 3 cyffredinol arfaethedig yng 
Nghymru i sicrhau nad oes unrhyw ddyblygu na gorgyffwrdd rhwng y cynlluniau. 

6.  Fodd bynnag, wrth ddatblygu unrhyw gynigion ar gyfer gweithredu’r cynllun yn y dyfodol, bydd 
rhaid ystyried canlyniadau’r ymgynghoriad ar Adolygiad y Gwasanaethau Cefnogi Busnes a’r 
Strategaeth Datblygu Economaidd Cenedlaethol, a chanfyddiadau’r adolygiad o WIDAB a’r 
archwiliad RSA a gynlluniwyd ar gyfer 2001-02, a gyhoeddwyd ddiwedd y llynedd. Felly mae’r 
awgrymiadau a ystyrir yng ngweddill y papur hwn er gwybodaeth yn unig ar y cam hwn, a byddwn 
yn dod â chynigion cadarn gerbron y Pwyllgor yn ddiweddarach. 



Gwella’r cysylltiadau â pholisïau a themâu trawsbynciol y Cynulliad 

7.  Mae gennym yr hyblygrwydd i addasu’r cynllun RSA o fewn y fframwaith cyffredin i Brydain Fawr a 
gytunwyd gyda’r CE. Bydd hyn yn caniatáu i ni wella a chyfoethogi’r cysylltiadau rhwng y cynllun 
RSA fel mae’n gweithredu ar hyn o bryd â’r polisïau penodol a’r themâu trawsbynciol sy’n cael eu 
datblygu gan y Cynulliad Cenedlaethol. Wrth edrych ar yr hyn y gellid ei wneud, bydd angen cofio 
na ddylem gynnig mwy na’r isafswm sy’n angenrheidiol ar gyfer prosiect.

8.  Mae’n bosibl bod prosiectau mawr yn meddu ar ddewis o leoliadau, yn cynnwys safleoedd yn 
Lloegr a’r Alban. Felly ni ddylem gyflwyno unrhyw amodau neu gyfyngiadau newydd a fyddai’n rhoi 
Cymru o dan anfantais mewn perthynas â lleoliadau eraill. Hefyd, dylem sicrhau nad yw unrhyw 
gymhellion a ddatblygwn yn ysgogi rhyfel ceisio am brosiectau rhwng Lloegr, yr Alban a ni. Gallai 
hyn arwain at gynyddu lefelau’r grantiau a lleihau gwerth am arian y cynllun RSA. 

Rhoi Cymru’n Gyntaf 

9.  Y meysydd lle y gellid ystyried datblygiadau i’r cynllun yw: 

●     Datblygu "Strategaeth Cyfradd Sefydlu Busnes" ar gyfer Cymru i gefnogi busnesau newydd 
a’u cynorthwyo i dyfu 

●     Ar hyn o bryd rydym yn ceisio cymeradwyaeth y GE i ddefnyddio Cymorth ar gyfer Creu Swyddi fel 
rhan o’r cynllun RSA. Unwaith y cydsynir i hyn, byddwn yn gallu ei gyfuno gyda Chymorth ar gyfer 
Buddsoddiad Dechreuol a’r atodiad Mentrau Bach a Chanolig. Bydd hyn yn darparu gwell lefelau 
cefnogaeth i Fentrau Bach a Chanolig newydd yn yr Ardaloedd Cymorthedig, yn enwedig yn yr 
ardal Amcan 1 lle y gellir cynnig lefelau cefnogaeth uwch.

●     O dan y rheoliadau eithrio, mae’n bosibl y byddwn yn dymuno cyflwyno’r cynllun yn yr ardaloedd 
nad ydynt yn gymorthedig o dan y canllawiau Mentrau Bach a Chanolig, gan greu’r hyn sy’n 
cyfateb i’r cynllun Grant Menter yn Lloegr. Yn gyffredinol, bydd y newidiadau hyn yn caniatáu i 
brosiectau na fyddem wedi gallu eu cefnogi yn flaenorol fynd rhagddynt. 

●     Gwnawn sicrhau na fydd unrhyw swyddi ansawdd uchel yng Nghymru yn wynebu risg 
oherwydd polisi’r Cynulliad ar RSA 

●     Mae’n bwysig denu prosiectau â swyddi ansawdd uchel i Gymru. Mae llawer o brosiectau wedi eu 
seilio ar wybodaeth, ac ymchwil a datblygu, yn gysylltiedig â gwariant cyfalaf cymharol isel ac eto’n 
creu swyddi sgiliedig â chyflog uchel sy’n hanfodol i dwf yr economi yng Nghymru. O dan y cynllun 
RSA cyfredol, lle rydym wedi ein cyfyngu i gynnig cymorth ar gyfer buddsoddiad dechreuol, nid 
ydym wedi gallu darparu cefnogaeth ddigonol i sicrhau yr holl brosiectau y byddem wedi dymuno 
eu denu i Gymru.

●     Gyda chymorth ar gyfer creu swyddi a’r atodiad Mentrau Bach a Chanolig, gallwn roi gwell 
cefnogaeth i brosiectau o’r fath yn y dyfodol. Hefyd, wrth asesu unrhyw brosiect i benderfynu a 
yw’n darparu gwerth ychwanegol, bydd angen ystyried a fyddem yn dymuno cynnig mwy i 
brosiectau sy’n codi’r lefel sgiliau a’r cyflogau yn lleol, ac i’r rhai sy’n cynnwys elfennau ymchwil a 
datblygu.



●     Fodd bynnag, os ydym i gadw at yr egwyddor o beidio â chynnig mwy na’r isafswm sy’n 
angenrheidiol, yn ymarferol gall hyn olygu cyfyngu cynigion i brosiectau nad ydynt yn cynnwys yr 
elfennau hyn. Wrth wneud hynny, gallwm golli prosiectau a fyddai wedi dod â chyflogaeth sylfaenol 
o leiaf i ardaloedd o ddiffyg gweithgaredd economaidd uchel lle mae’r lefelau sgiliau yn isel. 

●     Byddwn yn gweithredu mesurau i fonitro’r modd y mae dosbarthiad grantiau o’r fath yn 
adlewyrchu amrywiaeth rhanbarthol ac anghenion economaidd holl ardaloedd Cymru 

●     Er mai casgliad yr adroddiad gwerthuso oedd bod prosiectau mawr yn darparu gwell gwerth am 
arian, mae’n bwysig i Gymru ein bod yn sylweddoli beth yw ein angen rhanbarthol penodol ac yn 
parhau i gefnogi busnesau bychan lleol mewn ardaloedd â lefelau sgiliau isel a diffyg 
gweithgaredd economaidd uchel 

●     Hefyd, os ydym am ddiwallu anghenion Cymru yn llwyddiannus, mae angen i ni ddenu mwy o 
brosiectau i’r ardaloedd mwyaf amddifadus. Mae terfynau cymorth y GE yn uwch yn yr ardaloedd 
hyn felly gallwn gynnig cyfran grant uwch mewn perthynas â chyfanswm y gost. 

●     Ar hyn o bryd rydym yn monitro lleoliad daearyddol a maint y prosiectau a gefnogir gan RSA ac yn 
annog prosiectau sy’n cefnogi anghenion Cymru. Fodd bynnag, mae hyn eto yn ddibynnol ar 
gynnig yr isafswm sy’n angenrheidiol ar gyfer prosiect ac efallai y dylem ystyried a fyddem yn 
cyfyngu ar gymorth mewn rhai ardaloedd er mwyn creu cymhelliant o ran yr ardaloedd dan fwyaf o 
anfantais. Gallai gweithredu yn y fath fodd arwain at golli’r prosiectau dan sylw. 

●     Yn bresennol mae RSA yn cael ei hyrwyddo ar draws yr holl sectorau sy’n gymwys, gyda’r holl 
brosiectau’n cael eu trin yn gyfartal a’u gwerthuso yn ôl yr un meini prawf. Fodd bynnag, o dan y 
Strategaeth Datblygu Economaidd Cenedlaethol mae’n bosibl y dymunwn dargedu sectorau 
penodol i’w datblygu yng Nghymru. Dyma faes mae Awdurdod Datblygu Cymru yn arwain arno, 
ond gallem gydweithio’n agos â’r Awdurdod ac eraill i hybu RSA ar gyfer sectorau dethol. Hefyd 
gallem ystyried cymhelliant o lefelau RSA uwch i geisio annog prosiectau mewn sectorau penodol 
ond fel yr uchod byddai’n rhaid gwneud hyn trwy gyfyngu ar y cymorth i sectorau eraill gyda’r risg o 
golli’r prosiectau yn y sectorau hynny. 

●     Gwnawn hybu cysylltiadau agosach rhwng busnes ac addysg bellach ac uwch, gan anelu at 
ddatblygu clystyrau rhagoriaeth academaidd ac entreupreneuraidd. 

●     Dangosodd y gwerthusiad diweddar bod 75% o’r cwmnïau yn yr arolwg yn adrodd am wella eu 
cystadleugarwch yn dilyn derbyn cymorth rSA. Hefyd nododd fymryn dros draean o gwmnïau eu 
bod wedi cyflwyno datblygiad technolegol blaengar, yn nodweddiadol mewn perthynas â 
phrosesau, neu gyfuniad o brosesau a chynhyrchion. Yn bron i 40% o’r achosion, cafodd y 
datblygiadau technolegol eu copïo gan eu cystadleuwyr, felly gall RSA fod wedi cael effaith 
ehangach yn y DU. Serch hynny, efallai y gallwm ystyried rhoi pwysau ychwanegol ar 
gystadleugarwch a dyfeisgarwch yn y broses arfarnu. 

●     Er mwyn cynorthwyo i ddatblygu a chreu entrepreneurs yng Nghymru, mae angen gwella’r ffordd y 
gallwn gefnogi prosiectau risg uchel, a fydd yn talu ar eu canfed os ydynt yn llwyddiannus. Eisoes 
rydym yn gweithio gydag eraill fel Awdurdod Datblygu Cymru a’r Cynghorau Hyfforddiant a Menter 
i gynorthwyo i greu cefnogaeth ar gyfer prosiectau o’r fath. Fodd bynnag, mae’n debyg bod sgôp 



ar gyfer gwella’r cydweithio i nodi pecyn cefnogaeth yn cynnwys grant, benthyciad ac ariannu 
ecwiti sy’n caniatáu i bobl Cymru nid yn unig rannu risg prosiectau o’r fath gyda’r cwmni, ond yr 
adenillion hefyd. 

●     Bydd cynnydd yng nghyllid Awdurdod Datblygu Cymru yn cael ei dargedu er mwyn 
datblygu ‘ail don’ o Fuddsoddiad Tramor Uniongyrchol sgiliau uchel, gwerth uchel wedi ei 
leoli o amgylch darpariaeth cadwyn cyflenwi mentrau bychan a chanolig presennol 

●     Casgliad y gwerthusiad oedd bod RSA eisoes yn chwarae rôl bwysig wrth ddenu 
mewnfuddsoddiad. Fodd bynnag, mae angen ystyried sut y gallwn wella’r gefnogaeth i Awdurdod 
Datblygu Cymru yn y rôl bwysig hon. Gallai gweithio’n galetach i hybu RSA trwy’r ymgynghorwyr 
sy’n cynghori cwmnïau am gynlluniau cefnogi busnes fod yn werthfawr hefyd. 

Cefnogi themâu Trawsbynciol 

●     Cynhwysiant Cymdeithasol – Mae fframwaith cymorth rhanbarthol y GE yn caniatáu rhoi 
cymorth i gynorthwyo datblygu economaidd yn yr ardaloedd dan fwyaf o anfantais, gyda’r lefelau 
cymorth uchaf ar gael yn yr ardal Amcan 1. Felly mae’r fframwaith mae RSA yn gweithredu ynddi 
yn cefnogi cynhwysiant cymdeithasol drwy anelu at leihau’r anghysondebau sy’n bodoli rhwng yr 
ardaloedd cyfoethocaf a’r ardaloedd tlotaf. Mae’n bosibl y gallwn fynd â hyn ymhellach trwy 
ystyried ein gallu i gynnig cymhellion dan y cynllun RSA i gwmnïau fuddsoddi mewn ardaloedd lle 
mae’r diffyg gweithgaredd economaidd yn uchel ac i brosiectau sy’n codi’r lefelau sgiliau a 
chyflogau lleol. Yn ymarferol, fodd bynnag, byddai’n rhaid gwneud hyn trwy gyfyngu ar y cymorth i 
brosiectau eraill. 

●     Cyfleoedd cyfartal – Efallai y gall RSA gefnogi hyn trwy wella’r gefnogaeth i brosiectau wedi eu 
seilio ar wybodaeth sy’n cynnig amodau gwaith hyblyg a lle bo’r gwaith yn hygyrch ac yn addas i 
bobl ag anableddau. Gallem annog cwmnïau i weithio tuag at ennill dyfarniad a gydnabyddir yn 
genedlaethol, megis Buddsoddwyr mewn Pobl, sy’n cynnwys asesu’r polisi cyfleoedd cyfartal yn 
cael ei asesu fel rhan dyfarniad. Hefyd mae angen ystyried a allwn gefnogi datblygiad cyfleusterau 
gofal plant fel rhan o ddatblygiad yn yr un modd ag y byddem yn cynnwys cyfleusterau ffreutur, 
diogelwch a glanhau sy’n cael eu rhoi i gontract allanol yn aml erbyn heddiw, ond sy’n creu swyddi 
fel rhan o’r prosiect serch hynny. 

●     Datblygu Cynaliadwy – Bydd angen i ni ystyried a allwn weithio gyda rhannau eraill o’r Cynulliad 
ac asiantaethau eraill, fel rhan o’r cynllun RSA, i ddatblygu cymhelliant i gwmnïau sy’n gwneud 
cais am RSA i wella effeithlonrwydd ynni a rheolaeth amgylcheddol, ac i ddefnyddio safleoedd tir 
llwyd lle bo modd. 

Targedau Gwell Cymru 2003 a meincnodau 2010 

1.  Mae’r targedau swyddi yn Gwell Cymru yn ymwneud â’r cynnydd ychwanegol net yn nifer y 
swyddi. Ar hyn o bryd mae RSA yn trin swyddi a ddiogelwyd a swyddi newydd yn gyfartal. O dan 
gymorth ar gyfer creu swyddi byddwn yn darparu cymorth ar gyfer swyddi ychwanegol net yn unig. 
O ran cynigion cymorth ar gyfer buddsoddiad dechreuol yn ymwneud â diogelu neu greu swyddi, 
bydd rhaid i ni ystyried a ddylem fod yn barod i dalu mwy ar gyfer creu swyddi newydd na diogelu’r 
rhai sy’n bodoli eisoes.



2.  Petaem yn llwyddo i greu mwy o swyddi newydd trwy gynnig mwy fesul swydd ar gyfer swyddi 
newydd, ymddengys y byddai hynny yn cynhyrchu cyfraniad uwch tuag at ddiwallu targedau Gwell 
Cymru. Fodd bynnag, os penderfynid cynnig llai o gefnogaeth i swyddi a ddiogelir, mae 
posibilrwydd go iawn na fyddwn yn gallu cadw swyddi yng Nghymru y byddem wedi eu diogelu’n 
flaenorol. Byddai hyn yn lleihau cyfanswm nifer y swyddi yng Nghymru ac yn ei gwneud yn 
anoddach cyrraedd y targedau swyddi ychwanegol net. Er y teimlir bod swyddi a ddiogelir yn 
darparu llai o werth am arian na swyddi a greïr o’r newydd, maent yn bwysig iawn o ran cynnal 
cyfanswm nifer y swyddi yng Nghymru a rhaid i ni barhau i gydnabod yr angen rhanbarthol am 
swyddi o’r fath mewn ardaloedd lle’ mae’r diffyg gweithgaredd economaidd yn uchel. 

Gweithredu gan y Pwyllgor Datblygu Economaidd 

3.  Dylai’r Pwyllgor nodi: 

❍     y fframwaith sy’n rheoli gweithredu RSA 
❍     y prosesau o ran arfarnu a thalu’r grant 
❍     yr ardaloedd dan ystyriaeth ar gyfer hybu RSA a’i addasu ar gyfer anghenion penodol 

Cymru 
❍     y bydd y Gweinidog yn adrodd yn ôl i’r Pwyllgor pan ddatblygir cynigion cadarn ar gyfer 

unrhyw newidiadau 
❍     y bydd angen i unrhyw gynigion adlewyrchu canlyniadau’r ymgynghoriadau i’w cynnal yn 

fuan ac ystyried canfyddiadau’r gwerthusiad Prydain Fawr gyfan, adolygiad WIDAB a’r 
astudiaeth archwilio a drefnwyd. 

Pwynt Cyswllt 

1.  Adain Datblygu Diwydiannol 

